
20. juli 2018 

 

 

Inatsisartut Suleriaasianni § 37 imm. 1 naapertorlugu Naalakkersuisunut apeqqut imaattoq 

matumuuna saqqummiuppara. 

 

Naalakkersuisunut apeqqut:  

 

1. Missinnaassutsimut akulikissutsitut nalunaarutit assiginngissusaannut taakkununnga 

paasissutissanik tunuliaqutaasunik Naalakkersuisut pissarsinikuunerlutik? 

2. Missinnaassutsip akulikissusaanut misissuinermut nalunaarusiornerni tunngaviusut 

tamanut saqqummiunneqarsinnaanerlutik? 

3. Missinnaassutsip akulikissussaanik misissuinerit kikkunnit suliarineqarsimanersut 

Naalakkersuisut paasissutissiissutigisinnaanerlugu? 

4. Missinnaassutsip akulikissusaanut misissuinerit isumalluarpallaartut 

paasinarsissappat, Kalaallit Nunaanni Namminersorlutik Oqartussat qanoq 

taarsiiffigineqassanersut Naalakkersuisut paasissutissiissutigisinnaanerlugu? 

5. Missinnaassutsip akulikissusaanut misissuinernut siunnersortinut akisussaaffiit 

qulakkeerneqarsimanersut aammalu qanoq aningaasartalerneqarsimanersut pillugit 

Naalakkersuisut paasissutissiissutigisinnaanerlugu? 

6. Missinnaassutsip akulikissusaanut misissuinernik misissuisinnaasunik ilisimasalinnik 

nunani allaneersunik arlaannaannulluunniit attuumassuteqanngitsunik 

misissuititsinissamut Naalakkersuisut pilersaaruteqarnerlutik? 

7. Missinnaassutsip akulikissusaannut kisitsisini taakkunani, mittarfiit sermersimanerini 

apisimanerinilu, mittarfiit sermiaarneqarnerini aputaajarneqarnerinilu 

atorneqarsinnaanissaat eqqarsaatigineqarnersut Naalakkersuisut 

paasissutissiissutigisinnaanerlugu? 

8. Qaqortumi, Nuummi, Ilulissani, Narsarsuarmi Kangerlussuarmilu ukiumut qanoq 

annertutigisumik apisarnersoq Naalakkersuisut paasissutissiissutigisinnaanerlugu? 

9. Silaannaap allanngoriartornera, matumani apinerusarnera, anorlerajunnerunera, 

putserajunnerunera ullullu arlallit kiannanilu issinneq ajortoq ilanngullugu, 

mittarfittaassat missinnaassutsip akulikissusaanut naatsorsuiffigineqarnerini 

eqqarsaatigineqarsimanersut Naalakkersuisut paasissutissiissutigisinnaanerlugu? 

10. Narsarsuup Kangerlussuullu miffigineqarsinnaassusaat aallarfigineqarsinnaassusaallu 

qanoq akulikitsigaat? 

(Inatsisartuni ilaasortaq Aqqaluaq B. Egede, Inuit Ataqatigiit) 

Tunngavilersuut: 

 

Kaalallit Airports ukiumut nalunaarusiaminni Qaqortumut missinnaanerup akulikissusaa 80 

proncetimut aammalu Nuummut missinnaanerup akulikissusaa 95 procentimut naatsorsornikuuaat, 

malitsigisaanilli Kalaallit Airport A/S-ip siulersuisuini siulittaasup Qaqortumut missinnaanerup 

akulikissusaa 75 procentiusoq taakkartornikuuaa aammalu Kalaallit Airport-ip suliniutinut 

pisortaata Nuummut missinnaanerup akulikissusaa 75 procentiusoq taakkartornikuuaa. 

 

Inuplan siusinnerusukkut Qaqortumut Nuummullu missinnaassutsip akulikissusai 84 procentimut 

aamma 94 procentimut naatsorsornikuuai. 

 

Pitsaasumik aalajangiisinnaassuseqarusulluta paasissutissat taakku Naalakkersuisumiit ujartorpagut. 

 

Kissaatigivara apeqqutikka ullut suliffiusut qulit qaangiutinnginneranni akineqarnissaat. 

 

 


